ՀՀՀՀՍ-ի բաժին 26 
 «Չփոխանակվող գործարքներից հասույթ»

ՀՀՀՀՍ-ի 26-րդ «Չփոխանակվող գործարքներից հասույթ» բաժնի նպատակն է սահմանել պահանջներ ֆինանսական հաշվե​տվու​​թյուններում այն հասույթի արտացոլման համար, որն առաջանում է չփոխանակվող գործարքներից: 

ՀՀՀՀՍ-ի 26-րդ բաժինը պետք է կիրառվի չփոխանակվող գործարքներից հասույթը հաշվառելիս: 
Պետության և հանրային հատվածի կազմա​կեր​պու​թյունների հասույթների հիմնական մասը, սովորաբար, ստացվում է չփոխա​նակվող գործարքներից, ինչպիսիք են՝
ա) 
հարկերը. և
բ) 
տրանսֆերտները (կանխիկ կամ անկանխիկ), ներառյալ` դրամաշնորհները, պարտքի ներումը, տույժերը և տուգանքները, ժառանգությունը, նվերները, նվիրա​տվու​թյուն​ները, ինչպես նաև անհատույց ապրանքները և ծառայությունները:
Չփոխանակվող գործարքներ․
Չփոխանակվող գործարքները այնպիսի գործարքներ են, որոնք չեն հանդիսանում փոխանակվող գոր​ծարքներ:

Չփոխանակվող գործարքի դեպքում կազմակեր​պությունը մեկ այլ կազմակերպությունից կամ ստանում է արժեք` առանց մոտավորապես հավասար արժեքը որպես փոխանակում ուղղակիորեն տալու, կամ տալիս է արժեք` առանց մոտավորապես հավասար արժեքը որպես փոխանակում ուղղակիորեն ստանալու:

Որոշ դեպքերում կազ​մա​կեր​պությունը ստացված միջոցների դիմաց ուղղակիորեն որոշ փոխհատուցում է տրամադրում, սակայն այդ փոխհատուցումը հավասար չէ ստացված միջոցների իրական արժեքին: Նման դեպքերում, կազմակերպությունը որոշում է, թե արդյոք առկա է փոխանակվող և չփոխանակվող գործարքների միավորում, որի յուրաքանչյուր բաղադրիչ պետք է առանձին ճանաչվի:
Կան նաև այլ գործարքներ, երբ միանշանակորեն հստակ չէ, արդյոք դրանք փոխանակվող կամ չփոխանակվող գործարքներ են: Նման դեպքերում, գործարքի էության դիտարկումը կորոշի դրա փոխանակվող կամ չփոխանակվող լինելը:

Օրինակ` սովորաբար ապրանքների վաճառքը դասակարգվում է որպես փոխանակվող գործարք: Սակայն, եթե գործարքը կատարվում է սուբսիդավորված գնով, այսինքն` վաճառված ապրանքների իրական արժեքին ոչ այնքան մոտ արժեքով, ապա տվյալ գործարքը կբավարարի չփոխանակվող գործարքի սահմանմանը:

Հասույթ․
Հասույթը հաշվետու կազմակերպության կողմից ստացված կամ ստացվելիք տնտեսական օգուտների կամ օգտակար պոտենցիալի համախառն ներհոսքն է, որը զուտ ակտիվ​ներում/սեփական կապիտալում հանգեցնում է աճի, բացառությամբ սեփականա​տե​րերի կողմից զուտ ակտիվներում/սեփական կապիտալում կատարված ներդրումների հետ​ևան​քով զուտ ակտիվների/սեփա​կան կապիտալի աճի: 

Հասույթի սահմանումից հետևում է, որ այն ինչպես փոխանակվող, այնպես էլ չփոխանակվող գործարքների համար նույնն է:
Կառավարության կամ այլ պետական մարմնի գործակալների կողմից հավաքագրված գումար​ները այդ գործակալների համար չեն հանդիսանում հասույթներ, քանի որ հավաքագրված գումարնը չեն առաջացնում այդ գործակալի զուտ ակտիվների/սեփական կապիտալի աճ, քանի որ գործակալ կազմակերպությունն իր նպատակներին հետամուտ լինելիս չի կարող վերահսկել հավաքագրված ակտիվների օգտագործումը կամ այլ կերպ օգուտ քաղել դրանցից:
Չփոխանակվող գործարքներից հասույթները հարկերը և տրանսֆերտներն են:

Հարկեր․
Հարկերը պետության համար հասույթ ապահովելու նպատակով հանրային հատ​վածի կազմակերպություններին օրենքով և/կամ օրենսդրությամբ սահմանված կարգով պարտադիր վճարվող կամ վճարվելիք տնտեսական օգուտները կամ օգտակար պոտենցիալն են: 
Հարկերը չեն ներառում օրենսդրության խախտման համար կիրառվող տույժերը և տուգանքները:
Պետության համար հարկերը համարվում են հասույթի ձևավոր​ման հիմնական աղբյուրը: Պետությանը կամ հանրային հատվածի կազմա​կեր​պու​թյուններին ոչ պարտադիր կատարվող տրանսֆերտները, ինչպիսիք են օրի​նակ նվիրատվությունները և համանման վճարում​նե​րը հարկեր չեն, չնայած դրանք կարող են լինել չփոխանակվող գործարքի արդյունք: 

Պետությունն իր իրավահամակարգի շրջանակ​նե​րում, գործադրելով ինքնա​վա​րու​թյան իր իրավունքները, հարկման գործառույթն իրականացնում է ֆիզի​կա​կան անձանց և կազմակերպությունների նկատմամբ, որոնք հայտնի են որպես հարկ վճարողներ:

Հարկային օրենքներն ու օրենսդրությունը սահմանում են հարկերը հավա​քա​գրելու պետության իրավունքը, բնորոշում են հարկի հաշ​վարկ​ման հիմունքները, ինչպես նաև սահմանում են հարկային վարչարարության ընթացա​կարգերը, այսինքն` վճարման ենթակա հարկերի հաշվարկման և դրանց հավաքագրման ապահովման ընթացակարգերը: 

Հաճախ հարկային օրենքներն ու կարգավորող օրենսդրությունները հարկ վճարողներից պահանջում են կոնկրետ հարկա​տե​սակի վարչարարությունն իրականացնող պետական մարմնին ներկայացնել պար​բերական հաշվետվություններ (հաշվարկներ):

Տրանսֆերտներ․
Տրանսֆերտները չփոխանակվող գործարքներից ապագա տնտեսական օգուտների կամ օգտակար պոտենցիալի ներհոսքն է, բացառությամբ հարկերը:
Տրանսֆերտները ներառում են դրամաշնորհներ, պարտքի ներումներ, տուժանքներ, ժառան​գություններ, նվերներ, նվիրատվություններ, անհատույց ապրանք​ներ և ծառայություններ: Նշված բոլոր հոդվածների ընդհանուր հատկանիշն այն է, որ դրանք միջոցները մեկ կազմակերպությունից փոխանցում են մեկ այլ կազմակերպություն` առանց դրանց դիմաց մոտավորապես նույն արժեքը որպես փոխհատուցում տրամադրելու, և չեն բնորոշվում որպես հարկեր:
Փոխանցվող ակտիվի գծով ամրագրված դրույթներ․
Փոխանցվող ակտիվների գծով ամրագրված դրույթները օրենքներով կամ օրենսդրությամբ կամ պարտա​վորեց​նող համաձայնությամբ սահմանված դրույթներ են, որոնք կիրառվում են այլ կազմակեր​պու​թյունների կողմից՝ փոխանցվող ակտիվի օգտագործման նկատ​մամբ:
Ակտիվները կարող են փոխանցվել դրանք որոշակի ձևով օգտագործվելու ակնկալիքով և/կամ պայմանավորվածությամբ, և, հետևաբար ստացող կազմակերպությունը պետք է գործի կամ հանդես կգա որոշակի ձևով:

Փոխանցվող ակտիվներին վերաբերող ամրագրված դրույթները կարող են լինել պայմաններ կամ սահմանափակումներ:

Փոխանցվող ակտիվների գծով պայմաններ․
Փոխանցվող ակտիվների գծով պայմանները ամրագրված դրույթներ են, որոնք պահանջում են, որ կազմակերպությունը կամ սպառի ակտիվի ապագա տնտեսական օգուտները կամ օգտակար պոտենցիալը սահմանված կարգով, կամ փոխանցողին վերադարձնի ակտիվի ապագա տնտեսական օգուտները կամ օգտակար պոտենցիալն այն դեպքում, եթե խախտվել են պայմանները: 

Հետևաբար, ստացողը կրում է ապագա տնտեսական օգուտները կամ օգտակար պոտենցիալը երրորդ կողմերին փոխանցելու ներկա պարտականություն, երբ այն սկզբնապես ստանձնում է վերահսկողությունն այն ակտիվի նկատմամբ, որի գծով սահմանվում են պայմանները: 

Վերը նշվածի պատճառն այն է, որ ստացողից պահանջվում է սպառել փոխանցվող ակտիվում մարմնավորված ապագա տնտեսական օգուտները կամ օգտակար պոտենցիալը երրորդ անձանց որոշակի ապրանքներ մատակարարելիս կամ ծառայություններ մատուցելիս, կամ այլապես փոխանցողին վերադարձնել ապագա տնտեսական օգուտները կամ օգտակար պոտենցիալը, ապա ստացողն ի վիճակի չէ խուսափել միջոցների արտահոսքից: Հետևաբար, երբ ստացողը սկզբնապես ճանաչում է ակտիվը, որի գծով սահմանվում են պայմանները, ապա ստացողը միաժամանակ կրում է նաև պարտավորություն:

Մաշվող (ամորտիզացվող) հիմնական միջոցներ և ոչ նյութական ակտիվներ
Կազմակերպության կողմից մաշվող (ամորտիզացվող) հիմնական միջոցների և ոչ նյութական ակտիվների ձեռք բերման համար ստացված դրամական միջոցները, ինչպես նաև կազմակերպությանը անմիջականորեն փոխանցված մաշվող (ամորտիզացվող) հիմնական միջոցները և ոչ նյութական ակտիվները հանդիսանում են պայմանով փոխանցված ակտիվներ և ՀՀՀՀՍ-ի 26-րդ բաժնի բոլոր դրույթները, որոնք վերաբերում են պայմանով փոխանցված ակտիվներին, կիրառվում են նշված հիմնական միջոցների և ոչ նյութական ակտիվների նկատմամբ:

Մաշվող (ամորտիզացվող) հիմնական միջոցների և ոչ նյութական ակտիվների գծով պայմանն այն է, որ դրանք տվյալ կազմակերպությունում պետք է օգտագործվեն համապատասխանաբար որպես հիմնական միջոցներ և ոչ նյութական ակտիվներ:
Փոխանցվող ակտիվների գծով սահմանափակումներ․
Փոխանցվող ակտիվների գծով սահմանափակումները (այսուհետ` սահմանափա​կումներ) ամրագրված դրույթներ են, որոնք սահմանափակում կամ ուղղորդում են այն նպատակները, որոնց համար փոխանցվող ակտիվը կարող է օգտագործվել, սակայն չեն սահմանում, որ ապագա տնտեսական օգուտները կամ օգտակար պոտենցիալը պահանջվում է հետ վերադարձնել փոխանցողին` ակտիվը սահմանված կարգով չօգտագործելու (չսպառելու) դեպքում:
Վերը նշվածից հետևում է, որ ակտիվի նկատմամբ վերահսկողության ստանձնումը, որի գծով առկա է սահմանափակում, ստացողի համար չի առաջացնում ապագա տնտեսական օգուտները կամ օգտակար պոտենցիալը երրորդ կողմին փոխանցելու ներկա պարտակա​նություն` ակտիվի նկատմամբ վերահսկողությունը սկզբնապես ստանձնման պահին:

Երբ ստացողը խախտում է սահմանափակումը, փոխանցողը կամ մեկ այլ կողմ կարող է ստացողից տուգանք պահանջել, օրինակ` գործը դատարան փոխանցելու միջոցով, կամ` այլ իրավասու մարմնի (օրինակ` նախարարության) ցուցումով վարչական գործընթացի միջոցով: 

Նշված քայլերը կարող են այդ կազմակերպությանը ստիպել բավարարել սահմանափակ​ման պահանջները, օրինակ` դատարանի կամ իրավասու մարմնի որոշումն անտեսելու համար ենթարկվել քաղաքացիական կամ քրեական պատասխանատվության:
Ձևի նկատմամբ բովանդակության գերակայություն պահանջի կիրառումը` ամրագրված դրույթները որպես պայման կամ սահմանափակում որակելու համար
Որոշելու համար, թե արդյոք ամրագրված դրույթը պայման է, թե սահմանափակում, կազմա​կերպությունը դիտարկում է, թե արդյոք ակտիվը կամ այլ ապագա տնտեսական օգուտներ կամ օգտակար պոտենցիալ վերադարձնելու պահանջը անվերապահորեն պարտա​դրող է, թե ոչ: Եթե փոխանցողը չի կարող պարտադրել ակտիվը կամ այլ ապագա տնտեսական օգուտներ կամ այլ օգտակար պոտենցիալ վերադարձնելու պահանջը, ապա ամրագրված դրույթը չի բավարարում պայմանի սահմանմանը և համարվում է սահմանափակում:

Եթե փոխանցողի հետ ունեցած անցյալ փորձը ցույց է տալիս, որ փոխանցողը խախտումներ տեղի ունենալու դեպքում երբևէ չի պարտադրել փոխանցվող ակտիվը կամ այլ ապագա տնտեսական օգուտներ կամ օգտակար պոտենցիալ հետ վերադարձնելու պահանջը, ապա ստացող կազմակեր​պությունը կարող է եզրակացնել, որ ամրագրված դրույթն, ըստ էության, սոսկ պայմանի ձև ունի, այլ ոչ թե բովանդակություն, որը, հետևաբար, կհամարվի սահմանափակում:

Եթե կազմակերպությունը փոխանցողի հետ չունի անցյալ փորձ կամ նախկինում չի խախտել ամրագրված որևէ դրույթ, որը փոխանցողին կստիպեր որոշել` արդյոք ակտիվի կամ այլ ապագա տնտեսական օգուտների կամ օգտակար պոտենցիալի հետվերադարձը ենթակա է պարտադրման, և չունի հակառակն ապացուցելու որևէ փաստարկ, ապա կազմակերպությունը պետք է ենթադրի, որ փոխանցողը անվերապահորեն կպարտադրի ամրագրված դրույթը, ուստի այն (պարտադրված դրույթը) բավարարում է պայմանի սահմանմանը:

Չփոխանակվող գործարքներից առաջացող միջոցների սկզբնական ներհոսքի վերլուծություն․
Կազմակերպությունը պետք է ճանաչի չփոխանակվող գործարքից առա​ջա​ցող ակտիվը, երբ այն ստանձնում է ակտիվի սահմանմանը և ճանաչման չափա​նիշներին բավարարող միջոց​ների վերահսկումը: 

Որոշակի հանգա​մանք​ներում, օրինակ` երբ պարտատերը ներում է պարտավորությունը, կարող է տեղի ունենալ նախկինում ճանաչված պարտավորության հաշ​վե​կշռային արժեքի նվազում: Նման դեպքերում, ակտիվը ճանաչելու փոխարեն, կազմա​կեր​պու​թյու​նը նվազեցնում է պարտավորության հաշվեկշռային արժեքը:

Որոշ դեպքերում, ակտիվի վերահսկման ստանձնումը կարող է հանգեցնել նաև պարտականու​թյունների ստանձնման, որոնք կազմակերպությունը պետք է ճանաչի որպես պարտա​վո​րություն: 

Սեփականատերերի կողմից ներդրումները հասույթ չեն առաջացնում, հետևաբար գոր​ծարքի յուրաքանչյուր տեսակ վերլուծվում է և սեփականատերերի կողմից կատարվող ցանկա​ցած ներդրում հաշվառվում է առանձին:

Չփոխանակվող գործարքի հետ կապված ակտիվների ճանաչումը․
Չփոխանակվող գործարքից, բացառությամբ անհատույց ծառայու​թյուն​ներից, միջոցների ներ​հոսքը, որը բավարարում է ակտիվի սահմանմանը, պետք է ճանաչվի որպես ակտիվ այն և միայն այն դեպքում, երբ`
ա) 
հավանական է, որ ակտիվի հետ կապված ապագա տնտեսական օգուտները կամ օգտակար պոտենցիալը կհոսեն դեպի կազմակերպություն. և
բ) 
ակտիվի իրական արժեքը կարելի է արժանահավատորեն չափել:
Սեփականատերերի կողմից ներդրումներ
ՀՀՀՀՍ-ի 2-րդ «Հասկացություններ և համընդհանուր սկզբունք-ներ» բաժինը սեփականատերերի կողմից ներդրումները սահմանում է որպես՝
«ապագա տնտեսական օգուտներ կամ օգտակար պոտենցիալ, որը հատկացվում է կազմակերպությանը` կազմակերպությունից դուրս գտնվող անձանց կողմից, բացառությամբ կազմակերպու-թյան համար պարտա​վորություն առաջացնող հատկացումների, և որոնք կազմակերպության զուտ ակտիվներում/սեփական կապիտալում առաջացնում են ֆինանսական բաժնեմաս​նակ​ցություն, որը
ա)
իրավունք է տալիս մասնակցել կազմակերպության կողմից իր ամբողջ գործունեության ընթացքում ստացվող ապագա տնտեսական օգուտների կամ օգտակար պոտենցիալի գծով բաշխումներին, ինչպես նաև մասնակցել պարտա​վո​րությունների նկատմամբ ակտիվների ցանկացած գերազանցող գումարների բաշ​խում​ներին` այն դեպքում, եթե կազմակերպությունը ենթարկվում է լուծարման, և/կամ
բ)
կարող է վաճառվել, փոխանակվել, փոխանցվել կամ ետ գնվել:

Որոշելու համար, թե արդյոք գործարքը բավարարում է սեփակա​նա​տերերի կողմից ներդրում​ների սահմանմանը, դիտարկվում է գործարքի էությունը, այլ ոչ թե ձևը: 

Եթե, անկախ գործարքի ձևից, դրա էությունից հստակ է, որ այն վարկ կամ այլ տեսակի պարտա​վո​րու​թյուն կամ հասույթ է, ապա կազմակերպությունն այն ճանաչում է այդպիսին և կատարում է համապատասխան բացահայտում ընդհանուր նպատակի ֆինան​սա​կան հաշվետվություններին կից ծանոթագրություններում (եթե այն էական է): 

Սեփականատերերի կողմից ներդրումը կարող է հավաստվել, օրինակ`
ա) 
ներդրողի կողմից փոխանցման կատարման ֆորմալ որոշմամբ` որպես ստա​ցո​ղի ներդր​ված զուտ ակտիվների/սեփական կապիտալի բաղկացուցիչ մաս.
բ) 
ներդրմանը վերաբերող ֆորմալ համաձայնագրով, որը սահմանում կամ ավե​լաց​նում է ստացողի զուտ ակտիվ-ներում/սեփական կապիտալում ներդրողի գոյություն ունե​ցող ֆինանսական մասնակցությունը, որը կարող է վաճառվել, փոխանցվել կամ մարվել. կամ
գ) 
ներդրման հետ կապված բաժնային գործիքների թողարկ-մամբ, որոնք կարող են վաճառ​վել, փոխանցվել կամ մարվել:
Գործարքի փոխանակվող և չփոխանակվող բաղադրիչներ
Գործարքը միաժամանակ կարող է ունենալ երկու բաղադրիչ` փոխանակվող և չփոխանակվող: 

Երբ ակտիվը ձեռք է բերվում այնպիսի գործարքի միջոցով, որն ունի և փո​խա​նակ​վող, և չփոխանակվող բաղադրիչ, ապա կազմակերպությունը ճանա​չում է փոխանակվող բաղադրիչը ՀՀՀՀՍ-ի 25-րդ «Փոխանակվող գործարքներց հասույթ» բաժնի սկզբունքների և պահանջ​ների համաձայն, իսկ չփոխանակվող բաղադրիչը՝ ՀՀՀՀՍ-ի 26-րդ բաժնի սկզբունքների և պահանջների համաձայն: 

Այն դեպքում, երբ առանձին հնարավոր չէ տարբերակել փոխանակվող և չփոխա​նակվող բա​ղա​դրիչները, գործարքը դիտվում է որպես չփոխանակվող գործարք:
Ակտիվների չափումը սկզբնապես ճանաչման պահին․
Չփոխանակվող գործարքի միջոցով ձեռք բերված ակտիվը սկզբնապես պետք է չափվի իրական արժեքով` ձեռքբերման ամսաթվի դրությամբ:

ՀՀՀՀՍ-ի 11-րդ` «Հիմնական միջոցներ», 12-րդ` «Ոչ նյութական ակտիվներ», 13-րդ` «Ներդրումային գույք», 16-րդ` «Բարձրարժեք ակտիվներ» և 17-րդ` «Պաշարներ» բաժինների համաձայն, չփոխանակվող գործարքի միջոցով ձեռք բերված ակտիվները չափվում են իրական արժեքով` ձեռքբերման ամսաթվի դրությամբ: 

Չփոխանակվող գործարքներից հասույթի ճանաչումը․
Որպես ակտիվ ճանաչված չփոխանակվող գործարքից միջոցների ներհոսքը պետք է ճանաչվի որպես հասույթ, բացառությամբ այն մասով, որ մասով այդ նույն ներհոսքի գծով ճանաչվում է պարտավորություն: 

Երբ կազմակերպությունը կատարում է որպես ակտիվ ճանաչ​ված չփոխա​նակ​վող գործարքից միջոցների ներհոսքի գծով որպես պար​տա​վորություն ճանաչված ներկա պարտականությունը, այն պետք է նվազեցնի ճանաչված պարտավորության հաշվեկշռային արժեքը և ճանաչի այդ նվազեց​մանը հավասար գումարի չափով հասույթ:
Վերը նշվածց հետևում է, որ երբ կազմակերպությունը չփոխանակվող գոր​ծարքի արդյունքում ճանաչում է զուտ ակտիվների աճ, ապա այն ճանաչում է հասույթ: 

Եթե միջոցների ներհոսքը բավարարում է սեփակա​նատերերի կողմից ներդրումների սահմանմանը, ապա այն չի ճանաչվում որպես պարտավորություն կամ հասույթ:

Չփոխանակվող գործարքներից հասույթի չափումը
Չփոխանակվող գործարքներից առաջացող հասույթը պետք է չափվի կազմակերպության կողմից ճանաչված զուտ ակտիվների աճի գումարով:

Եթե չփոխանակվող գործարքի արդյունքում կազմակերպությունից պահանջվում է ճանաչել պարտա​վո​րու​թյու​ն, ապա այդ պարտավորությունը պետք է չափվի ստորև նշված պահանջների համա​ձայն: Երբ պարտավորությունը նվազում է հարկվող դեպքի տեղի ունենալու կամ պայմանի բավարարման հետևանքով, պարտավորության նվազեց​ված գումա​րը ճանաչվում է որպես հասույթ:

Ներկա պարտականության ճանաչումը որպես պարտավորություն
Չփոխանակվող գործարքից առաջացող ներկա պարտականությունը, որը բավարարում է պարտավորության սահմանմանը պետք է ճանաչվի որպես պարտավորություն այն և միայն այն դեպքում, երբ`
ա) 
հավանական է, որ պարտա​կա​նու​թյունը մարելու համար կպահանջվի ապա​գա տնտե​սական օգուտներ կամ օգտակար պոտենցիալ մարմնավորող միջոց​ների արտահոսք. և
բ) 
պարտականության գումարը կարող է արժանահավատորեն գնա​հատվել:
Փոխանցվող ակտիվի գծով պայմաններ
Փոխանցվող ակտիվի գծով պայմանները սկզբնապես ճանաչման պահին առաջացնում են ներկա պարտականություն, որը պետք է ճանաչվի վերը նշվածի համաձայն:
Սկզբնապես ճանաչման պահին պարտավորությունների չափում․
Որպես պարտավորություն ճանաչված գումարը պետք է լինի հաշվետու ամսաթվի դրությամբ ներկա պարտականությունը մարելու համար պահանջվող գումարի լավագույն գնահա-տականը:
Երբ փողի արժեքը ժամա​նակի մեջ էական է, պարտավորությունը պետք է չափվի պարտականության մարման համար պահանջվող գումարի ներկա արժեքով:

Հարկերի հետ կապված ակտիվների ճանաչումը․ 

Կազմակերպությունը պետք է ճանաչի հարկերի հետ կապված ակտիվը, երբ հարկվող դեպքը տեղի է ունենում և բավարարվում են ակտիվի ճանաչման չափանիշները:
Տրանսֆերտներից առաջացող ակտիվների ճանաչումը․ 

Կազմակերպությունը պետք է ճանաչի տրանսֆերտների գծով ակտիվը, երբ փոխանցվող միջոցները համապատասխա​նում են ակտիվի սահմանմանը և բավարարում են ակտիվի ճանաչման չափանիշները:
Տրանսֆերտները բավարարում են ակտիվի սահմանմանը, երբ կազմա​կեր​պու​թյու​նը վերա​հսկում է միջոցները որպես անցյալում կատարված դեպքի (փոխանցում) արդյունք և ակն​կալում է այդ միջոցներից ստանալ ապագա տնտե​սական օգուտներ կամ օգտակար պոտեն​​ցիալ:

Տրանսֆերտները բավարարում են ակտի​վի ճանաչման չափանիշները, երբ հավանական է, որ տեղի կունենա միջոց​ների ներհոսք և դրանց իրական արժեքը կարող է արժանա​հավատորեն չափվել: 

Որոշակի հանգամանքներում, օրինակ, երբ պարտատերը ներում է պարտա​վորու​թյունը, կարող է առաջանալ նախկինում ճանաչված պարտավորության հաշ​վեկշռային արժեքի նվազում: Նման դեպքերում, տրասնֆերտի արդյունքում ակտիվ ճանաչելու փոխարեն կազմակերպությունը նվազեցնում է պարտա​վո​րության հաշվեկշռային արժեքը:
Կազմակերպությունը ձեռք է բերում փոխանցվող միջոցների նկատմամբ վերահսկողություն, երբ միջոցները փոխանցվում են կազմակերպությանը կամ, երբ կազմակերպությունը փոխանցողի նկատմամբ ունի անվերապահորեն պարտադրող պահանջ: 

Միջոցները փոխանցելու շատ համաձայնագրեր բոլոր կողմերի համար դառնում են պարտավորեցնող` նախքան միջոցների փոխանցման տեղի ունենալը: Այնուհանդերձ, երբեմն կազմա​կերպությունները խոստանում են իրականացնել միջոցների փոխանցում, սակայն ձախողում են դրանց իրականացումը
Տրանսֆերտներց առաջացող ակտիվների չափում․
Տրանսֆերտներից առաջացող ակտիվները պետք է չափվեն ձեռքբերման ամսաթվի դրությամբ իրենց իրական արժեքով: Կազմակեր​պու​թյուն​ները մշակում են ակտիվների ճանաչման և չափման հաշվապահական հաշ​վառման քաղաքականու-թյուն, որը պետք է համապա​տաս​խանի ՀՀՀՀՍ-ի համապա-տասխան բաժիններին: 

Ինչպես վերը նշվեց, չփոխանակվող գործարքների միջոցով ձեռք բերված հիմնական միջոցները, ոչ նյութական ակտիվները, ներդրումային գույքը, բարձրարժեք ակտիվները կամ պաշարները պետք է սկզբնապես չափվեն ձեռքբերման ամսաթվի դրությամբ դրանց իրական արժեքով` ՀՀՀՀՍ-ի 11-րդ, 12-րդ, 13-րդ, 16-րդ և 17-րդ բաժինների համաձայն:

Ֆինանսական գործիքները, ներառյալ` ստացման ենթակա դրամական միջոցները, որոնք բավարարում են ֆինանսական գործիքի սահմանմանը, նույնպես պետք է չափվեն ձեռքբերման ամսաթվի դրությամբ` դրանց իրական արժեքով: 

1․ Պարտքի ներումից առաջացող հասույթի ճանաչումը և չափումը
Կազմակերպությունը պարտքի ներման հետ կապված հասույթը ճանաչում է, երբ նախկինում ճանաչված պարտքը այլևս չի բավարարում պարտավո​րու​թյան սահմանմանը կամ պարտա​վորության ճանաչման չափա​նիշները, պայմանով, որ պարտքի ներումը չի բավարարում սեփականատերերի կողմից ներդրումների սահմանմանը:
Պարտքի ներումից առաջացող հասույթը չափվում է ներված պարտքի իրական արժեքով: Նշվածը, սովորաբար, ներված պարտքի հաշվեկշռային արժեքն է:
2․ Տույժերց և տուգանքներից առաջացող հասույթի ճանաչումը և չափումը
Տույժերը և տուգանքները հանրային հատվածի կազմակերպության կողմից, դատարանի կամ օրենքը կիրարկող այլ մարմնի որոշմամբ, ֆիզիկական անձանցից կամ կազմա​կերպություններից ստացված կամ ստացման ենթակա տնտեսական օգուտ​ներն են կամ օգտակար պոտենցիալը` որպես նշված ֆիզիկական անձի կամ կազմա​կեր​պու​թյան կողմից օրենսդրության կամ այլ իրավական ակտերի պահանջները խախտման հետևանք: 
Տույժերը և տուգանքները, սովորաբար, կազմակերպությունից պահանջում են դրամական միջոց​ների ֆիքսված գումարի փոխանցում բյուջե և պետության (համայնքի) համար չեն առաջացնում որևէ պարտականություն, որը կարող է ճա​նաչ​վել որպես պարտավորություն: 

Հետևաբար, տույժերը և տուգանքները ճանաչվում են որպես հասույթը, եթե դեբիտորական պարտքը բավարարում է ակտիվի սահման​մանը և ակտիվի ճանաչման չափանիշները:

Տույժերից և տուգանքներից առաջացող ակտիվ​ները և հասույթը չափ​վում են կազմակերպություն միջոցների ներհոսքի լավագույն գնահա​տա​​կա​նով: 

3․ Ժառանգության` որպես ակտիվ ու հասույթ ճանաչումը և չափումը
Ժառանգությունը մահացած անձի կտակի պայմանների համաձայն կատարվող փոխանցումն է: Անցյալում կատարված դեպքը, որն առաջացնում է ժառան​գու​թյան գծով ապագա տնտեսական օգուտներ կամ օգտակար պոտենցիալ մարմնա-վորող միջոցների վերահսկում, տեղի է ունենում, երբ կազմա-կեր​պու​թյունն ունի անվերապահորեն պարտադրող պահանջ, օրինակ` կտակի վավերացված օրինակի տրամադրումը: 

Ժառանգությունը, որը բավարարում է ակտիվի սահմանմանը, ճանաչվում է որպես ակտիվ և հասույթ, երբ հավանական է, որ ապագա տնտեսական օգուտները կամ օգ​տակար պոտենցիալը կհոսեն դեպի կազմակերպություն, և ակտիվի իրական ար​ժեքը հնարավոր է արժանահավատորեն չափել: 

Ժառանգությունը որպես ակտիվ և հասույթ չափվում է ստաց-ված կամ ստաց​ման ենթակա միջոցների իրական արժեքով: Կտակված ակտիվների իրական արժեքը որոշվում է այնպես, ինչպես նվերների և նվիրատվությունների իրական արժեքը:

4․ Նվերների և նվիրատվությունների` որպես ակտիվ և հասույթ ճանաչումը և չափումը
Նվերներն ու նվիրատվությունները մեկ կազմակերպության կողմից մեկ այլ կազ​մա​կեր​պու​թյանն ակտիվների (ներառյալ` դրամական միջոցներ կամ այլ դրա​մային ակտիվներ, անհա​տույց ապրանքներ և ծառայություններ) կամավոր տրանս​ֆերտներն են, որոնք, սովորաբար, կատարվում են առանց որևէ ամրա​գրված դրույթների: Փոխանցողը կարող է լինել կազմա​կերպություն կամ ֆիզիկական անձ:
Դրամական միջոցների կամ այլ դրամային ակտիվների, ինչ​պես նաև անհատույց ապրանքների տեսքով նվերների և նվիրատվությունների դեպքում, անցյալում տեղի ունեցած դեպքը, որն առաջացնում է ապագա տնտեսական օգուտներ կամ օգտակար պոտենցիալ մարմնավորող միջոցների վերահսկում, սովորաբար նվերի կամ նվիրատվության ստացումն է: 

Անհատույց ծառայությունների տեսքով նվերները կամ նվիրատվությունները չեն ճանաչվում: 
Նվերներն ու նվիրատվությունները ճանաչ​վում են որպես ակտիվներ և հասույթ, երբ հավանական է, որ ապագա տնտե​սական օգուտները կամ օգտակար պոտենցիալը կհոսի դեպի կազմա​կեր​պու​թյուն, և ակտիվի իրական արժեքը հնարավոր է արժանահավատորեն չափել: 

Նվեր​ների և նվիրատվությունների դեպքում դրանց տրամա​դրումը, ինչպես նաև դրանց սեփականոթյան իրավունքի փոխանցումը հաճախ կատարվում է միաժամանակ: Նման դեպքերում, անկասկած է, որ ապագա տնտեսական օգուտները կհոսեն դեպի կազմակերպություն:
Սկզբնապես ճանաչման պահին նվերներն ու նվիրատվություն-ները` ներառյալ անհատույց ապրանքները, չափվում են ձեռքբերման ամսաթվի դրությամբ` դրանց իրա​կան արժեքով, որը կարող է հավաստվել` վկայակոչելով գործող շուկան, կամ` գնա​հատ​ման միջոցով: 
Անհատույց ծառայություններ․
Կազմակերպությունը անհատույց ծառայությունները չի ճանաչում որպես հասույթ և ակտիվ:

Խոստումներ․
Խոստումները ստացող կազմակերպությանը ակտիվներ փոխանցելու նպա​տա​կով կատարվող` անվերապահորեն չպարտադրվող նախաձեռնություններն են: 

Խոստումները չեն բավարարում ակտիվի սահմանմանը, քանի որ ստացող կազմակերպությունն ի վիճակի չէ վերահսկել հասանելիությունը փոխանցողի խոստացված հոդվածում մարմնավորված ապագա տնտեսա​կան օգուտների կամ օգտակար պոտենցիալի նկատմամբ:

Խոստացված հոդվածները կազմա​կեր​պու​թյունների կողմից չեն ճանաչվում որպես ակտիվ կամ հասույթ: 

Եթե խոստացված հոդվածն հետագայում փոխանցվում է ստացող կազմակերպու​թյանը, այն ճա​նաչ​վում է որպես նվեր կամ նվիրատվություն: 

Խոստումները կարող են բացահայտվել որպես պայմանական ակտիվներ` ՀՀՀՀՍ-ի 23-րդ  «Պահուստներ, պայմանական պարտավորություններ և պայմանական ակտիվներ» բաժնի պահանջների համաձայն:
Բացահայտումներ
Կազմակերպությունը բուն ֆինանսական հաշվետվություններում պետք է բացահայտի`

ա) 
ժամանակաշրջանի ընթացքում ճանաչված չփոխանակվող գործարքներից առաջացող հասույթի գումարն ըստ խոշոր դասերի` առանձին ներկայացնելով.

i.
հարկերը` առանձին ներկայացնելով դրանց հիմնական տեսակները. և
ii.
տրանսֆերտները` առանձին ներկայացնելով տրանսֆերտի գծով հասույթի հիմնական դասերը.

բ) 
չփոխանակվող գործարքի հասույթի գծով ճանաչված դեբիտորական պարտքերը.

գ) 
պայմանների կատարմանը ենթակա փոխանցված ակտիվների գծով ճանաչված պարտավո​րություն​ների գումարը. և
դ) 
չփոխանակվող գործարքների գծով կանխավճարային մուտքերի գումարները:

Կազմակերպությունը ֆինանսական հաշվետվություններին կից ծանոթագրություններում պետք է բացահայտի`

ա) 
չփոխանակվող գործարքներից ստացվող հասույթի ճանաչման համար ընդունված հաշվապահական հաշվառման քաղաքականությունը.

բ) 
հիմունքը, որի համաձայն չափվում է չփոխանակվող գործարքներից ստացվող հասույթի հիմնական դասերի գծով միջոցների ներհոսքի իրական արժեքը.

գ) 
ժառանգության, նվերների և նվիրատվությունների հիմնա-կան դասերի բնույթը և տեսակը` առանձին ներկայացնե-լով ստացված անհատույց ապրանքների խոշոր դասերը:

Կազմակերպությունը ֆինանսական հաշվետվություններին կից ծանոթագրություններում պետք է նաև բացահայտի`

ա) 
սահմանափակումների կատարմանը ենթակա 
ճանաչված ակտիվների գումարը և այդ սահմանափակումների բնույթը.

բ) 
ցանկացած ներված պարտավորության գումարը.

գ)
նախորդ ժամանակաշրջաններում ճանաչված և հաշվետու ժամանակաշրջանում ճշգրտված հասույթի գումարները:

Կազմակերպությունը ֆինանսական հաշվետվություններին կից ծանոթագրություններում պետք է նաև բացահայտի ստացված անհատույց ծառայությունների հիմնական դասերի գումարը, բնույթը և տեսակը (ծառայությունների գծով ակտիվ և հասույթ չի ճանաչվում): 

